
班端拱請曰：「大道無言，至象無形。有言必彰，有形必明。毋使黑風一到，墮孽淵塵。『龍』者何也？『虎』者何也？『烏』者何也？『兔』者何也？『魂』者何也？『魄』者何也？祈師昭白，以闡靈文。」師真曰：「離日為汞，己土為汞。以龍居水，變化莫窮；生生殺殺，莫測其功；雲行雨施，風疾雷轟。佛有毒龍，伭有燭龍，穴有火龍。降其火龍，以積寒汞，降之者降其心中真火。火性不飛，則汞積，汞積則龍潛，龍潛則火純，火純則陰滅，陰滅則真鉛與真汞合，真龍與真虎洽。故曰『不積汞，無以取其鉛；不降龍，無以伏其虎。』戊土無名，強名曰『虎』。虎者，鉛也、坎也、燥也、烈也。損人肉骨，傷人性命也。《易》曰：『風從虎。』又曰：『履虎尾，不咥人。』人能馴以豢之，懼以循之，則先天足而虎伏，虎伏則鉛棲，鉛棲則汞虛，汞虛則虎神，虎神則龍現，龍現則虎騰，虎騰則龍飛。故無心真人曰：『對境無心，一氣歸根。萬神朝祖，混混沉沉，捧捧存存，兀兀騰騰，綿綿相續，方是修行！』若道無烏兔，烏兔乃名日月無象，取象烏兔。《無漏》云：『汞取金烏心內血，鉛求玉兔腦中精。』《悟真》云：『先把乾坤為鼎器，次搏烏兔藥來烹。』火龍真師曰：『坎內黃男名汞祖，離中伭女是鉛家。』坎為乾父，乾當混濛，二陰旋之，獨一陽居中為烏幹，以能疾飛，故能上下乎陽以成乾。離為坤母，坤當沌沉，二陽週之，獨一陰居腹為兔穴，以能疾走，故能上下乎陰以為坤。故朗然真人曰：『男女異室，決不生育，鉛汞異爐，決不成丹。』紫虛真君曰：『吾有黃婆，守正媒之。』導其意也，意引坎內黃男，配離中伭女，夫妻一媾，即變純乾，謂之『取坎填離，還我先天本體。』魂魄者，陰陽之謂也。聖人以魂運魄，故能長生；眾人以魄攝魂，故多促殞。魂晝寓目，魄夜舍肝，寓目能見，舍肝能夢。故聖人有覺無夢，眾人有夢無覺。與其夢中說夢，不如夢裡尋覺。蓋因魄有精，因精有魂，因魂有意，因意生魄。魄也，魂也，龍也，虎也，烏

